
BOSHLANG‘ICH SINFLARDA HUQUQIY TA’LIM
Boshlang‘ich sinf o‘quvchilarida fuqarolik tuyg‘usini, o‘z davlati uchun faxr hissini, belgilangan qonunlarga hurmatni, ularni buzish mumkin emasligini shakllantirish bugungi kunning dolzarb vazifalaridan biridir.
Zero, biz erkin demokratik fuqarolik jamiyatini qurayotgan ekanmiz, ularga huquq tushunchasi, huquqiy madaniyat, huquqiy savodlilik, huquqiy tafakkurni rivojlantirib huquqiy tarbiyalashimiz lozim.


Huquqiy  tarbiya huquqiy-demokratik jamiyatda inson xatti-harakati ramzi bo‘lib, uning axloq va huquq me’yorlarini faol va ongli ravishda bajarishi hisoblanishiga asoslanadi. Tarbiya jarayonida biz o‘quvchilarga yaxshilik va yomonlikni farqlashni o‘rgatsak, huquq normalari «yomonlik» huquqbuzarlik ekanligini va unga jazo muqarrarligini taqozo etadi.
Huquqning asosiy manbai Konstitutsiya hisoblanib, uning asosida ijtimoiy hayotning turli sohalarini tartibga soluvchi me’yoriy hujjatlar qabul qilinib, bundan kelib chiqib shuni aytish mumkinki, o‘quvchi sub’ekt hisoblanadigan munosabatlar huquq bilan tartibga solinadi.

Agar o‘qituvchi dars jarayonida huquqiy bilimlarni o‘quvchilarga singdira olsa biz yuqorida aytilgan natijalarga erishamiz.


Boshlang‘ich sinf o‘qish kitoblariga kiritilgan materiallarni o‘rgatishda O‘zbekiston Respublikasi Konstitutsiyasining o‘sha mavzularga mos keladigan moddalarini o‘rgatib borish maqsadga muvofiqdir. Masalan, 2-sinfda A.Oripovning «O‘zbekiston», Anvar Obidjonning «O‘zbekistonim» she’rlari, «O‘zbekiston – mening Vatanim» mavzularini o‘quvchilarga o‘rgatishda konstitutsiyaning 1-moddasini o‘rgatish mumkin.


1-modda: O‘zbekiston – suveren demokratik respublika. Davlatning «O‘zbekiston Respublikasi» va «O‘zbekiston» degan nomlari bir ma’noni anglatadi.


2-3-4-sinflarda yangi mavzudan avval Konstitutsiyaning 6-moddasida  O‘zbekiston Respublikasining poytaxti – Toshkent shahri ekanligi aytib o‘tilganligini ta’kidlab, so‘ng «Toshkent», «Toshkent metrosi», «Toshkentim - onam» matnlarini, M.Shayxzodaning «Toshkentnoma» she’rini o‘rgatilsa biz kutgan natijalar yanada samaraliroq bo‘ladi.

2-3-sinflarda I.Rahmonning «Bayramingiz bo‘lsin muborak!», «O‘zbekiston posbonlari» she’rlari, «Bugun bolasiz, ertaga askar bo‘lasiz» matnida  tinchligimizning posbonlari haqida yozilgan. Ushbu she’rni yod oldirishda 52-moddani o‘rgatish mumkin.

52-modda: O‘zbekiston Respublikasini himoya qilish – O‘zbekiston Respublikasi har bir fuqarosining burchidir. Fuqarolar qonunda belgilangan tartibda harbiy yoki muqobil xizmatni o‘tashga majburdirlar.


3-4-sinflarda O‘zbekiston Respublikasining Davlat madhiyasi, O‘zbekiston Respublikasining Davlat bayrog‘i, «Bayroq nima?», O‘zbekiston Respublikasining Davlat gerbi matnlari, «Vatanimiz gerbi – tug‘ro haqida ertak»larni o‘rganishda 5-moddani o‘rgatish mumkin.

5-modda: O‘zbekiston Respublikasi qonun bilan tasdiqlanadigan o‘z davlat ramzlari – bayrog‘i, gerbi va madhiyasiga ega.


Shu bilan birgalikda o‘quvchilar ongida madhiya, gerb, bayroq mamlakatning ramzi bo‘lsa, konstitutsiya shu mamlakatning mazmuni ekanligini shakllantirish zarur. 

3-sinf darsligidagi «Til qudrati» rivoyatini, T.Adashboevning «Ona tilim» she’rini o‘rgatishda 4-moddani o‘rgatish mumkin.


4-modda: O‘zbekiston Respublikasining davlat tili o‘zbek tilidir. O‘zbekiston Respublikasi o‘z hududida istiqomat qiluvchi barcha millat va elatlarning tillari, urf-odatlari va an’analari hurmat qilinishini ta’minlaydi, ularning rivojlanishi uchun sharoit yaratadi.


3-4-sinflarda «O‘zbekiston Respublikasi Konstitutsiyasi» matnini, S.Barnoevning «Bosh kitob» she’rini o‘rgatishda 47-moddani o‘rgatish zarur.

47-modda. Barcha fuqarolar Konstitutsiyada belgilab quyilgan burchlarini bajaradilar.


3-sinfda “Ota-onani hurmatlash haqida” matnni, S.Ochilning «Ota-ona duosi» she’rini o‘rganishda 63-moddani o‘rgatish maqsadga muvofiq bo‘ladi.


63-modda. Oila jamiyatning asosiy bug‘inidir hamda jamiyat va davlat muxofazasida bo‘lish huquqiga ega. Nikoh tomonlarning ixtiyoriy roziligi va teng huquqliligiga asoslanadi.

4-sinfda yangi mavzudan avval konstitutsiyaning 68-moddasida O‘zbekiston Respublikasi viloyatlar, tumanlar, shaharlar, shaharchalar, qishloqlar, ovullar, shuningdek, Qoraqalpog‘iston Respublikasidan iborat ekanligini aytib, so‘ng A.Oripovning «Dehqonbobo va o‘n uch bolakay qissasi»ni o‘rgatilsa maqsadga muvofiq bo‘ladi.


4-sinfda konstitutsiyaning 50-moddasida  fuqarolar atrof tabiiy muhitga ehtiyotkorona munosabatda bo‘lishga majburliklari belgilab quyilganligini ta’kidlab, so‘ng K.Hikmatning «Bahor» she’ri, R.Bekniyozning «Mo‘jiza», X.To‘xtaboevning «Erkacholning o‘rigi», «Nihollarning nolasi»,  G‘ayratiyning «Buzilmagan uya» hikoyalarini o‘rgatilsa ko‘zlagan natijalarga erishiladi.



Demak, konstitutsiyada davlatning yo‘nalishi, buguni va ertasi bayon qilinganligini boshlang‘ich sinf o‘qish darslarida ham o‘quvchilarga o‘rgatib borish ularda huquqiy madaniyatni va huquqiy tarbiyani rivojlantirishning muhim omili hisoblanadi.

